
At miðlar fara inn í eitt mál á 
ein slíkan hátt, sum Sosialur­
in hevur gjørt í hesum føri er 
óvanligt í Føroyum. 

Vanliga siga vit miðlar frá 
og avdúka við at grava í farn­
um hendingum, men í hesum 
førinum hevur Sosialurin 
átikið sær leiklutin sum við­
leikari í einari – í ringasta 
føri – ólógligari hending, í 
royndini at finna fram til 
ólógligt virksemi hjá einum 
tingmanni, løgreglumanni 
og býráðspolitikara. 

Tað er okkara uppgáva at 
vera vakthundur í samfelag­
num, og tá ið keldur í hesum 

føri koma til okkara, kenna 
vit tað sum eina skyldu at 
kanna málið nærri.

Hóast fleiri ymiskar 
keldur við fleiri ymiskum 
søgum um tingmannin, so 
er støðan tann, at í næst­
an øllum førunum er talan 
um ólógligar og ómoralskar 
hendingar, sum einstakling­
ar hava upplivað við Bjarna 
Hammer, og tá er lætt at 
standa einsamallur við 
stórari byrðu. So eftir ráð­
geving frá løgfrøðingi hjá 
Sosialinum og eftir nógva 
umhugsunartíð valdu vit 
heldur at átaka okkum leik­
lutin at sjálvi finna fram til 
sannleikan hesum viðvíkj­
andi og samstundis spara 

okkara keldur – sum í flestu 
førum eru ung fólk.

Vit høvdu ætlað at bíðað 
við at siga hesa søguna, til 
greitt var, um nøkur stig og 
í so fall hvørji, skuldu takast 
móti Bjarna Hammer. 

Ein hugsandi niðurstøða 
sambært bæði løgreglufólki 

og løgfrøðingum við innliti í 
hesi viðurskifti er, at Bjarni 
Hammer verður koyrdur frá 
sum løgreglumaður, men vit 
høvdu ætlað okkum at bíðað 
til hetta er endaliga avgreitt.

Tá ið vp.fo tó valdi at 
skriva slatursøgur úr løg­
tinginum á heimasíðuna og 

slaturin síðani tók dik á seg 
í øðrum miðlum, so máttu 
vit á Sosialinum tó umhugsa 
okkara støðu av nýggj­
um. Somuleiðis varð eisini 
neyðugt at endurhugsa støð­
una, tá ið Bjarni Hammer 
sjálvur hevur úttalað seg í 
málinum seinastu dagarnar. 

Tí siga vit søguna nú 
rúsevni

Sosialurin hevur í eina tíð arbeitt 
við hesari søguni og gravað í skuld­
setingunum móti Bjarna Hammer. 
Og nú tá ið slatur úr Løgtinginum 
endaði á Vágaportalinum og Bjarni 
Hammer sjálvur hevur úttalað seg 
um støðuna, hildu vit tíðina verða 
búnað til at siga søguna

– Ein góður vinmaður mín 
hevur verið heima tá, hann 
hevur altíð skít fult, segði 
Bjarni Hammer, tingmaður 
og løgreglumaður, tá ið hann 
varð mintur á eina veitslu, 
har hann hevði hassj við. 

Í fleiri telefonsamrøðum 
við unga kvinnu váttar 
Bjarni Hammer, at hann hev­
ur beinleiðis samband við 
ein, sum plagar at hava nógv 
hassj um hendi.

Umframt at Bjarni 
Hammer greiðir frá, hví tað 
man vera so, at hann hevur 
havt hassj við til eina veitslu, 
so ger hann eisini avtalur við 
unga kvinnu um at fáa fatur 
á hassji, tá ið hansara vin­
maður kemur til Føroya.

Bjarni Hammer kallar 
hendan vinmannin »primus 

motor«, tá ið umræður hassj, 
og tá ið vinmaðurin kemur 
til Føroya 22. desember ringir 
Bjarni Hammer millum gent­
una og vinmannin fyri at 
finna fram til, um nakað 
hassj er hjá gentuni at fáa. 

Tað liggur tó ikki fyri hjá 
vinmanninum hetta kvøld­
ið, og Bjarni Hammer greiðir 
gentuni frá, at vinmaðurin 
fer at fáa fatur á tí millum 
jól og nýggjár og staðfestir, 
at tað plagar ikki at ganga 

nógvir dagar, har vinmað­
urin ikki hevur slíkt upp i á 
sær – og harvið eisini Bjarni 
sjálvur. 

Bjarni Hammer hevur 
sagt navnið á hesum vin­
manni við ungu kvinnuna.

Bjarni Hammer:

Hevur beinleiðis samband við 
mann sum innflytur hassj

Tíðarlinja	

Fyrst í desember 2017
Fleiri keldur seta seg í samband við Sosialin við 
skuldsetingum móti Bjarna Hammer

15. desember 2017
Bjarni Hammer tosar við eina unga kvinnu um hassj - har 
sigur hann millum annað, at hann kann skaffa tað. 

22. desember 2017
Bjarni Hammer tosar við unga kvinnu og ein vinmann, sum 
vanliga hevur hassj, um at fáa hassj frá vinmanninum til 
ungu kvinnuna. Tað eydnast ikki. Bjarni Hammer sigur frá 
navninum hjá viðkomandi vinmanni. 

Síðst í januar 2018
Sosialurin handar málið til løgregluna

7. februar 2018
Tveir løgreglumenn úr Danmark avhoyra Bjarna Hammer, 
tó hann ikki er skuldsettur fyri nakað.

Av tí at Bjarni Hammer 
sjálvur er farin í fjølmiðlar 

við skuldsetingum ímóti sær 
um hassj, skriva vit søguna, 
hóast endalig avgerð ikki er 
tikin um støðuna hjá Bjarna 

Hammer sum løgreglumaður


